
షోడశకుమారచరిత్రము










	క.	
తను విధి కడుఁ బ్రేరేపఁగ

మును మ్రొక్కితి నని కఠారమునఁ దనగళముం

దునుముకొని తల యుమాపద

వనజంబులమీఁద నిలిపి వ్రాలె ధరిత్రిన్.

	వ.	
అత్తెఱం గెఱుంగక యెంతయుం దడ వెదురుచూచి వానిమంది దేవిమందిరంబున కరిగి యాచందం బైనయతనిం గనుంగొని డెందంబునం దల్లడిల్లి నాకు వీనితోడిద లోకంబు గాక యని శిరంబు దెంచుకొని తానునుం గూలిన.

	క.	
పడఁతుక యయ్యిద్దఱు నటఁ

దడయుటకును మది భయంబు దనుకఁగ వెస న

గ్గుడిలోని కరిగి యిరువురుఁ

బడినవిధముఁ జూచి శోకభయవిహ్వల యై.

	క.	
ఆవరుఁడు సహోదరుఁడును

జీవంబులఁ బాసి యుండ జీవముతో నే

నీవార్త తల్లిదండ్రుల

కేవిధమునఁ జెప్పఁ బోదు నిం కిట ననుచున్.

	క.	
జీవంబు విడుచుతలఁపున

దేవీభవనంబుపొంత దీర్ఘతరువునం

దీవ యురి వెట్టి తత్సతి

యూవిశ్వసవిత్రి నిట్టు లని నుతియించెన్.

	శా.	
శ్రీరామాధిపవాగ్వధూవరులు నీశ్రీపాదసేవారతుల్

శ్రీరమ్యంబులు నీమహత్త్వములు నీశృంగారసాహిత్యలే

ఖారూపంబు మహీశుదేహము జగత్కళ్యాణి నీసత్త్వ మె

వ్వారుం బ్రస్తుతి సేయనేర్తురె కృపావారాశి కాత్యాయనీ.

